
«ԵՐՐՈՐԴ ԵՎ ՅՈՒՐԱՔԱՆՉՅՈՒՐ ՀԱՋՈՐԴ ԵՐԵԽԱՅԻ ՆՊԱՍՏԻ ՉԱՓԸ ՍԱՀՄԱՆԵԼՈՒ, ԵՐՐՈՐԴ ԵՎ ՅՈՒՐԱՔԱՆՉՅՈՒՐ ՀԱՋՈՐԴ ԵՐԵԽԱՅԻ ՆՊԱՍՏ  ՆՇԱՆԱԿԵԼՈՒ ԵՎ ՎՃԱՐԵԼՈՒ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1. ՀՀ ներքին գործերի նախարարություն
	05.01.2026
N 43/6/367391-25

	Ի կատարումն ՀՀ վարչապետի՝ 24․12․2025թ․ թիվ 02/11.4/41947-2025 հանձնարարականի՝ ՀՀ ներքին գործերի նախարարությունում ուսումնասիրվել է «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» ՀՀ կառավարության որոշման նախագիծը, որի վերաբերյալ առաջարկություններ և առարկություններ չկան։
	Ընդունվել է ի գիտություն:

	1. ՀՀ ներքին գործերի նախարարություն
	07.01.2026
N 43/6/368157-25

	Ի լրումն ՀՀ ներքին գործերի նախարարության՝ 29․12․2025թ․ թիվ 43/6/367391-25 գրության՝ առաջարկվում է «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» ՀՀ կառավարության որոշման նախագծի հավելվածի 2-րդ կետի 10-րդ ենթակետում, որպես փախստականի անձը հաստատող փաստաթուղթ, ներառել նաև ժամանակավոր պաշտպանություն ստացած անձին տրվող անձը հաստատող փաստաթղթերը («070» ծածկագրով անձնագիր, ինչպես նաև ժամանակավոր պաշտպանության վկայական)՝ համաձայն ՀՀ կառավարության 2023 թվականի հոկտեմբերի 26-ի N 1864-Ն որոշման։
	Ընդունվել է:
ՀՀ կառավարության որոշման նախագծի հավելվածի 2-րդ կետի 10-րդ ենթակետը լրացվել է նոր «դ» պարբերությամբ՝ հետևյալ բովանդակությամբ․
«Հայաստանի Հանրապետության կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցված՝ փախստական ճանաչված անձի համար՝ անձնագիրը (որն իր նկարագրով համապատասխանում է Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ հաստատված անձնագրի նկարագրին, սակայն ծածկագիրը տպագրվում է (կամ տպագրված է) բացառապես 070 ծածկագրով) կամ ժամանակավոր պաշտպանության (փախստականի) վկայականը:»։ 

	1. ՀՀ պաշտպանության նախարարություն
	07.01.2026
N ՊՆ/510/25-2026

	Վարչապետի աշխատակազմի ղեկավարի 2025 թվականի դեկտեմբերի 24-ի N 02/11.4/41947-2025 գրությամբ ներկայացված «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» ՀՀ կառավարության որոշման նախագծի քննարկման արդյունքներով առաջարկում ենք հավելվածի 6-րդ  և 7-րդ կետերում «հետևանքով» բառից հետո լրացնել «կամ ծառայողական պարտականությունները կատարելիս» բառերը:
	Ընդունվել է:
Նախագծի հավելվածի 6-րդ  և 7-րդ կետերում «հետևանքով» բառից հետո լրացվել է «կամ ծառայողական պարտականությունները կատարելիս» բառերով:

	1. ՀՀ արտաքին գործերի նախարարություն
	07.01.2026
N 1111/71598-25 

	Հայտնում ենք, որ «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» ՀՀ կառավարության որոշման նախագծի վերաբերյալ ՀՀ արտաքին գործերի նախարարությունը դիտողություններ և առաջարկություններ չունի:
	Ընդունվել է ի գիտություն:

	1. ՀՀ ազգային անվտանգության ծառայություն
	05.01.2026
N 11/5

	«Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» Կառավարության որոշման նախագծի 4-րդ կետում «պետին» բառն առաջարկվում է փոխարինել «տնօրենին» բառով:
	Ընդունվել է:
Նախագծի 4-րդ կետը խմբագրվել է:

	Միաժամանակ, իրավական որոշակիության ապահովման նպատակով առաջարկվում է վերանայել նախագծի հավելվածի 21-րդ կետի 3-րդ ենթակետը: 
	Ընդունվել է:
Նախագծի հավելվածի 21-րդ կետի 3-րդ ենթակետում թվարկվել են համապատասխան տեղեկատվական շտեմարանները, որոնցում տվյալների բացակայության կամ դրանց թերի լինելու հիմքով նպաստ նշանակելու համար դիմումը կարող է ներկայացվել տարածքային կենտրոն:

	1. ՀՀ ֆինանսների նախարարություն
	14.01.2026
N  01/34-2/89-2026

	ՀՀ վարչապետի աշխատակազմի ղեկավարի 24.12.2025թ. N02/11.4/41947-2025 գրությամբ ներկայացված՝ «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» ՀՀ կառավարության որոշման նախագծի վերաբերյալ հայտնում ենք, որ բովանդակային առումով առաջարկություններ չունենք, սակայն ըստ նախագծի հիմնավորման՝ նախատեսվում է մինչև 01.07.2026թ. «Նորք» սոցիալական ծառայությունների տեխնոլոգիական և իրազեկման կենտրոն» հիմնադրամի միջոցով իրականացնել տվյալների փոխանակման ծրագրային ապահովման մշակում և ներդրում։ Այս կապակցությամբ առաջարկում ենք հիմնավորման մեջ հստակեցնել, թե արդյոք նշված աշխատանքների իրականացումը հանգեցնում է պետական բյուջեից լրացուցիչ ֆինանսական ծախսերի, և եթե այո, ապա հստակեցնել նաև ֆինանսավորման աղբյուրները։
	Ընդունվել է:
Նախագծի հիմնավորման 5-րդ կետը լրամշակվել է: Ծախսերն արդեն իսկ նախատեսված են (1068 ծրագրի 12001 միջոցառում)։


	1. ՀՀ կենտրոնական բանկ
	20.01.2026
N 15.1-07/40-26

	Համաձայն Հայաստանի Հանրապետության վարչապետի աշխատակազմի ղեկավարի 2025 թվականի դեկտեմբերի 25-ի թիվ 02/11.4/41947-2025 գրության՝ հայտնում ենք Ձեզ, որ «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» Հայաստանի Հանրապետության կառավարության որոշման նախագծի վերաբերյալ Հայաստանի Հանրապետության կենտրոնական բանկը դիտողություններ և առաջարկություններ չունի:
	Ընդունվել է ի գիտություն:

	1. ՀՀ արդարադատության նախարարություն
	21.01.2026
N /27.0.1/2213-2026 

	Ի պատասխան Ձեր՝ 2026 թվականի հունվարի 12-ի թիվ ԱԹ/ԱԳ-2-4/705-2026 գրության՝ կից ներկայացնում ենք «Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» Հայաստանի Հանրապետության կառավարության որոշման նախագծի վերաբերյալ ՀՀ արդարադատության նախարարության պետական փորձագիտական եզրակացությունը:
	

	«Երրորդ և յուրաքանչյուր հաջորդ երեխայի նպաստ նշանակելու և վճարելու կարգը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝
1․ Նախագծի հիմնավորման համաձայն՝ առաջարկվում է համապատասխան մարմնի հետ ապահովել որոշման շրջանակներում համապատասխան թվային տվյալները փոխանակելու ծրագրային ապահովման մշակումը և ներդրումը Աշխատանքի և սոցիալական հարցերի նախարարության միասնական սոցիալական ծառայությունում՝ «Նորք» սոցիալական ծառայությունների տեխնոլոգիական և իրազեկման կենտրոն» հիմնադրամի միջոցով՝ մինչև 2026 թվականի հուլիսի 1-ը։
Մինչդեռ Նախագծի կարգավորումների համաձայն՝ ծրագրային գործիքների մշակումը և ներդրումն իրականացվելու է մինչև 2026 թվականի մայիսի 1-ը։ Ուստի Նախագծի հիմնավորումն անհրաժեշտ է խմբագրել համապատասխանեցնելով Նախագծին։
Այս կապակցությամբ հարկ է նկատի ունենալ, որ հիմնավորումը բնորոշվում է որպես իրավական ակտի այնպիսի բաղադրատարր, որը պարզաբանում է այդ ակտի ընդունման նպատակը՝ իրավական կարգավորումները հավելելով ավելի լայն բացվածքով ներկայացված տեղեկատվությամբ և անհրաժեշտ այլ նշումներով, որոնք կարող են նաև նպաստել այդ ակտի իրավական կարգադրությունների ճիշտ ընկալմանը: Ըստ այդմ, իրավական ակտի ընդունման հիմնավորումը կատարում է երկու կարևորագույն գործառույթ. 
1) իրավական ակտի նախագծման փուլում այն հիմք է դրա քննարկումների և հաստատումների (հավանությունների) համար, քանի որ պարզաբանում է այն նպատակը, որով պայմանավորված է իրավական ակտի ընդունումը, 
2) իրավական ակտի գործողության ժամանակ այն ստանում է մեկնաբանողական դեր և նշանակություն, քանի որ հիմնավորման միջոցով հնարավոր է լինում բացահայտել օրենսդրի կամքը, այն մշակողների գաղափարները և սահմանված նորմերի հիմքերում ընկած մտքերը: Հետևաբար` իրավական ակտի պատշաճ հիմնավորումը կարող է լինել դրա հաջող ընդունման և հետագայում՝ նաև կիրառման գրավականը: 
	Ընդունվել է:
Նախագծի հիմնավորումը լրամշակվել է:

	2․ Նախագծի հավելվածի 2-րդ կետի 8-րդ և 9-րդ ենթակետերով՝ ներկայացվում է սոցիալական ապահովության հաշվի և միանվագ դրամական վճարների հաշվի հասկացությունները՝ հղում կատարելով ՀՀ քաղաքացիական օրենսգրքի 928․8-րդ և 928․9-րդ հոդվածներին։
Այս կապակցությամբ հարկ է նշել, որ ՀՀ կառավարության 2020թ․ մարտի 12-ի թիվ 287-Ն  և 284-Ն որոշումներով սահմանված են, միանվագ դրամական վճարների հաշվին  և սոցիալական ապահովության հաշվին մուտքագրելու միջոցով վճարվող նպաստների տեսակները, որոնց մեջ ներառված չէ երրորդ և յուրաքանչյուր հաջորդ երեխայի նպաստը։ Ուստի, ելնելով վերոգրյալից, անհրաժեշտ է լրացումներ կատարել նաև նշված ակտերում։
	Ընդունվել է:
«ՀՀ կառավարության 2020 թվականի մարտի 12-ի N 284-Ն որոշման մեջ լրացում կատարելու մասին» ՀՀ կառավարության որոշման նախագիծը 19.01.2026 թ. N ԱԹ/ԱԳ-2-2/1553-2026 գրությամբ ուղարկվել է ՀՀ արդարադատության նախարարություն՝ փորձաքննության եզրակացություն տրամադրելու համար։
Առաջարկության հաշվառմամբ այդ նախագծի հետագա շրջանառության ընթացքում կդիտարկվի նաև ՀՀ կառավարության 2020 թվականի մարտի 12-ի N 287-Ն որոշման մեջ լրացում կատարելը։ 

	3․ Նախագծի հավելվածի 2-րդ կետի 10-րդ ենթակետում որպես անձը հաստատող փաստաթղթեր ներկայացվում են նաև փախստականի կարգավիճակ ունեցող անձի համար` կոնվենցիոն ճամփորդական փաստաթուղթ, իսկ օտարերկրյա քաղաքացիների և քաղաքացիություն չունեցող անձանց համար` օրենքով կամ միջազգային պայմանագրով սահմանված` Հայաստանի Հանրապետությունում բնակվելու իրավունքը (կացության կարգավիճակը) հաստատող փաստաթուղթ։ Մինչդեռ «Պետական նպաստների մասին» օրենքի 26․1-ին հոդվածի 1-ին մասի համաձայն երրորդ և յուրաքանչյուր հաջորդ երեխայի նպաստի իրավունք ունեն ընտանիքում երրորդ և յուրաքանչյուր հաջորդ նոր ծնված երեխայի ծնողներից մեկը կամ որդեգրողը, եթե նա Հայաստանի Հանրապետության քաղաքացի է։ Ուստի պարզ չէ, թե նշված ենթակետի «բ» և «գ» պարբերություններում նախատեսված փաստաթղթերը որ դեպքերում է անհրաժեշտ ներկայացնել։
	Ընդունվել է:
«Պետական նպաստների մասին» օրենքի 26.1-ին հոդվածի 1-ին մասով Հայաստանի Հանրապետության քաղաքացի լինելու պահանջը սահմանված է  շահառու երեխայի և շահառու ծնողի համար։ 
Ըստ այդմ, նախագծի՝ խնդրո առարկա դրույթները վերաբերում են շահառու երեխայի կարգաթիվը որոշելու համար հաշվի առնվող երեխաներին կամ զավակներին։
Այս մասով Նախագծի հավելվածի 2-րդ կետի 10-րդ ենթակետը խմբագրվել է, իսկ  հիմնավորումը՝ լրամշակվել։

	4․ Նախագծի հավելվածի 9-րդ ենթակետի համաձայն՝ եթե երեխան (զավակը) սույն կարգի 4-րդ կետի 2-րդ ենթակետի հիման վրա մեկ անգամ հաշվի է առնվում իր հորից կամ մորից սերված նոր ծնված երեխայի կարգաթիվը որոշելիս, ապա դրանից հետո նոր կարգաթիվ որոշելիս՝ այդ երեխան (զավակը) կարող է հաշվի առնվել, եթե նոր ծնված երեխայի հետ սերվել է տվյալ հորից կամ տվյալ մորից: 
Առաջարկում ենք նշած կարգավորումը վերանայել՝ այն իմաստային առումով շահառուների համար դարձնելով առավել թափանցիկ՝ ապահովելով կանխատեսելիությունը և ճիշտ կիրառումը։
	Ընդունվել է:
Նախագծի հավելվածի 9-րդ կետը խմբագրվել է:

	5․ Նախագծի հավելվածի 19-րդ կետի կապակցությամբ՝ առաջարկում ենք նախատեսել, թե ինչ ժամկետներում է ներկայացվելու դիմումատուին նպաստը նշանակելու կամ նշանակումը մերժելու մասին որոշումները՝ առցանց դիմում  ներկայացնելու դեպքում։
	Ընդունվել է:
Նախագծի հավելվածի 20-րդ կետը խմբագրվել է: 

	6․ Նախագծի 27-րդ կետի համաձայն՝ շահառու երեխայից հրաժարվելու, շահառու երեխային սոցիալական պաշտպանության հաստատությունում տեղավորելու, շահառու երեխայի որդեգրվելու կամ առանց ծնողական խնամքի մնացած երեխայի կարգավիճակ ձեռք բերելու դեպքում ծնողը կորցնում է  նպաստի իրավունքը (մերժվում է նպաստ նշանակելը, իսկ այդ հանգամանքը նպաստ նշանակելուց հետո ի հայտ գալու դեպքում դադարեցվում է նպաստ ստանալու իրավունքը): Այս կապակցությամբ անհրաժեշտ է պարզաբանել, թե սոցիալական ծառայությունը ինչպես է տեղեկացվում նշված իրադարձության մասին և փաստերի հիման վրա է մերժվում նպաստ նշանակելը կամ դադարեցնում այն։
	[bookmark: _Ref216844022]Ընդունվել է ի գիտություն:
Եթե պահանջվող տեղեկատվությունն առկա է համապատասխան շտեմարաններում (շահառու երեխային սոցիալական պաշտպանության հաստատությունում տեղավորելու կամ առանց ծնողական խնամքի մնացած երեխայի կարգավիճակ ձեռք բերելու դեպքում), ապա տեղեկատվությունը ստացվում է շտեմարանների և համակարգի տվյալների համադրմամբ։
Շահառու երեխայից հրաժարվելու կամ  շահառու երեխայի որդեգրվելու մասին տեղեկատվությունը ստացվելու է ի հայտ եկած հանգամանքների հիմքով կատարաված հարցումների հիման վրա։

	Նախագիծը ներկայացվել է հանրային քննարկման:
	



  


